
 
   JUDICIAL SYSTEM MONITORING PROGRAMME 
PROGRAMA MONITORIZASAUN BA SISTEMA JUDISIÁRIU 
 
 

Komunikadu Imprensa 

04 Jullu 2013 

Tribunál Distritál Dili kondena tinan 16 prizaun ba  arguidu ba kazu abuzu 
seksual  hasoru menór 

Iha 03 Jullu 2013, Tribunál Distritál Dili prejide leitura akordaun ba kazu krime abuzu seksuál ba 
menór hodi kondena arguidu ho pena prizaun tinan 16. Kazu  ne’e komete husi  arguidu ACB  
hasoru lezada NXV  ne'ebé  sei iha tinan 13, wainhira akontese.  Kazu ne'e akontese iha Distritu 
Ermera. 

Ministériu Públiku akuza katak iha dia 16 Jullu 2011 mais ou menus tuku 10:00 kalan, arguidu   
tula lezada atu  lori ba igreja maibé arguidu lori lezada ba fali bairru Raikala. To’o  iha ne’ebá 
arguidu buti netik lezada nia ibun no hakoak metin lezada  hodi halo relasaun seksual ho  lezada. 
Aktu refere kontinua tan iha 21 Jullu 2011 maisumenus tuku 14:00 lokraik arguidu tula tan  lezada 
ba nia kolega mestri nia uma no kontinua halo relasaun seksual ba lezada.   

“Abuzu seksuál ba menór hanesan krime ne’ebé sériu tebes, tanba aktu ne’e kontra direítu labarik 
sira nian atu livre husi kualker forma violénsia no afeta teb-tebes labarik sira nia dezemvolvimentu 
fíziku no psikolójiku. Tanba ne’e, JSMP hanoin katak aleinde asegura kondenasaun ba arguidu 
sira, Estadu mós tenki asegura meius hot-hotu disponivél atu proteze labarik sira husi  forma 
violénsia saída deit”,  dehan Luis de Oliveira Sampaio Direitór Ezekutivu JSMP.  

Ministériu Públiku akuza arguidu nu’udar autór materiál ba kazu krime kontra artigu 177  Kódigu 
Penál kona-ba  abuzu seksuál  ba menór konjuga ho artigu 35 númeru 1 Kódigo Penál  kona-ba 
krime iha konkursu tanba arguidu repete krime ne`ebé mak hanesan.  

Tribunál konsidera katak tuir lolos arguidu  iha obrigasaun ba proteje vítima, laos mós kontra fali 
nia obrigasaun. violasaun ne`ebé mak grave tebes. 

Depois  avalia faktus  provadu sira durante julgamentu, tribunál  konklui hodi kondena arguidu ho 
pena prizaun tinan 16 no selu kusta judisial $. 20.  

Bázeia ba faktu no desizaun tribunál primeira instansia parte defeza sei kontinua hato’ó rekursu  ba 
tribunál rekursu. 

Kazu ne`e rejistu iha tribunál ho Númeru Prosesu: 669/2012/TDDIL. Julgamentu prezide husi Juisa 
Dra. Jacinta Correia,  Dra. Francisca Cabral (Juis Estajiada),  Ministériu Públiku reprezenta husi Dr. 
Nelson de Carvailho no arguidu hetan defeza husi Dr. José  da Silva husi eskritóriu Defensória 
Públiku.  

